
Mahikaifea

1  1 Weo doroi mea, mano Yesus Kristusi, amani Allai tuti tane 
Mamparirifoi, dohong roasoaio mahikai sewa fo we mea, na ne 

enerorong mesi foi, mai kariri dohonai we rasuline amea kiai ne.
Kaiwo anatu ninai na yau Simon Petrusi, Yesusi Kristusi ne woming 

tuti ne rasuline yau.

Kaiwo Anatu Bo Boru Na

Petrusi
Kaiwo dedung we 2 Petrusi

Kaiwo anatu weberu Petrusi denatuai ninai dohonai we inontarai eweKristeni 
fosa kiai. Soi kaiwo anatu fe ninai, reantenang mani we dapa mantaunau tarai 
kaha fosa fi sarawaio etaunauwa fo. Kontai we dirapa fi karira ene aunau sarawai 
tonana fo wedaya inontarai enari fo. Ampafe Petrusi soi kaiwone we deunau 
inontarai Kristeni nanisa we todoni kontaio erutawang aunau wetarai kariri Allai 
tuti Yesus Kristusi foa mutu, amani aunauo mano ewatioi tuti etarami te Yesusi 
we deunaufo ene kaiwo etaunauwaifa fo.

Kaiwo fuba dohong Petrusi arokuayai pari wea mani, inontarai nanisa etaunau 
eteyo, Kristusi wiro daraberahi to nunei aha ma kaha. Ampafe na kaiwone 
Petrusi deisaharai wesa, we Kristusi daraberahi to nunei ma rai, wape I miaya 
we inontaraine manei sodai ne karirafo kaha, ampafe fioukiri demang we ambori 
inontaraine esobu rahida we etaraberasa weru ene sasarifoi, akawuru wori da 
ma we feriri mano eroasoi fosa tuti dohong aiboi we mano eroasoi kaha fosa ki.

Kaiwone deto kutuai tonina:
1:1‑2 Kaiwo mahikai tuti moanai.
1:3‑21 Todoni Allai sahu ne inontarai Kristeni fosa fo.
2:1‑22 Kaiwo kariri mantaunau tarai kaha fosa.
3:1‑18 Kaiwo kariri todoni Yesus Kristusi daraberahi aha ma fo.

2  Kadono, na metaroangno Allai tuti Yesusi, tane Sengfoi nanai, Allai 
dohong ne bengfo arora we mea paria tuti wedaya mea menumiruainso 
ne maifo paria.

Aunau kariri todoni taminohi weinontaraio 
Sempaisi sahu tata tuti diri tata fo

3  Allai dohong fi kiaio tatohong wea fo we tata, ambori taminohi 
taenemirorongnei mesi tuti tawemambiriu we taweinontarai Kristeni 
mesi fo. Niari tonanai na ne mambiriu weSeng foi tuti weo tataroansoi 
fefe. I sahu tata we ambori tata mani ne inontarai tera di tata, tuti weo 
ne enerorong denteng tuti ne sambewaraio dedai fo. 4 Na rang tonana ne, 
dohong moanaio dererai we dohonai we tatara foi, amani moanaio dadai 
tuti mahikai pari fo. Ambori na moana nanai, wedaya mekaharai weru 
menemirorong wesasari dohong we ne karira fo, amani karirao ambori 
wedaya nunei kerira aha tuti wioru, tuti moanai nanai wedaya ambori 
mene tarai kariri Allai aha.

5 Nanai wedaya na meroasoaia mutu fo, todoni kontaio merurai mantaung 
we menemirorong denteng kontai, tuti na menemirorong denteng nanai 
ne menari konta mani merurai we mewaitawang kariri todoni metaroanso 
Allai, 6 tuti na mewaitawang tonana fo ne menari konta mani merurai we 
mewaitawang wedua mene taraiwai we fifiani kontai, na finanai ne menari 
konta mani metawang meara mutu, tuti na metawang meara mutu fo ne 
menari konta mani meminohi mai weinontarai Kristeni. 7 Tuti na meminohi 
mai weinontarai Kristeni nanai, ne menari konta mani merurai we 
menemiwawu mene doroio meroasoai ruhia fosa, tuti na menemiwawusafo 
ne menari konta mani merurai we menemiwawu mandoni kontai. 8  Weo 
masino mene tarai tonanai, tuti rahida neungne mene tarai tonanai pari aha 
mani, nanai wedaya mea, na metaroanso Yesus Kristusi tane Sengfoi, fianai 
menari wa wiro funoma kaha tuti fi meru wa wetarai ki. 9 Wape inontarai 
mano wiro ne tarai tonana foi kaha, wenani toyari weurengfafa wiro deti 
waroi kaha, tuti aroporohai we Allai saraira ne sasari fafong fo werui ampa.

10 Ampafe, doroi meaine, merurai mamboni paria na metohong toa wa 
ambori wefiainawiai we tarai inontarai Allai diri mea tuti sahu mea di 
mea. Weo menari ne tonanane mani, wiro metawai ahang kaha. 11 Tuti 
na menari tonanane, Allai ambori fiai rahutu doa arora we mea ambori 
werang we mesuai to Sempaisi tuti tane Mananu Mampariri Yesus 
Kristusi ne Mananu rorongno watai wenumainufo ki.

Amewati te ne wetaraifo na ameuremine tuti 
nabi fafong fosa etaiririai kontai

12  Ampafe irurai we yeo yeretitawang mea we fi kiai nani aha. Finanai 
mewaitawanai ampa tuti metoaria mutu na meroasoai we fi wetarai fine 

 587	 2	Petrusi 1

The New Testament in the Ambai language of Papua, Indonesia; 1st ed. © 2010, Yayasan Sumber Sejahtera

ampa, wape yeyo yeretawang mea tonanai aha. 13  Na iminohi yarang 
feninai, enehutituai mai we yeretawang mea toninai ambori mearomioai. 
14 Weo yeitawanai we waroi ahang kahai mae ambori ira weru nunei 
rai, mai kariri tane Sengno Yesus Kristusi deinawiaia kasau we yaua fo. 
15 Ampafe irurai we ambori awao imereha kontaio fianai aino yeretawang 
mea weai ninai mearomioai pampang.

16  Rabuang bo amehorang kariri Seng Yesus Kristusi ne da ma fo tuti ne 
mambiriu fuba fo we mea fo, wiro ameboromifo beinseng kariri inontarai 
siai fosa we etairiri fiamio wetarai kahaio mantaunsa ewuwua fo kaha. 
Mae ametaisaharai we mea tonanafo, kariri ne Mananuo amewati terai 
na ameuremine fo. 17 Weo rabuang bo Dai Allai deparandini foi mani 
antonayai na wanai kontai. Rabuang bonani Mananu Sambewara Dedai 
foi medu wei meu deyo, “Nehu Kaisungno enehuwawuti fi dinini, andino 
kia enehurorong fine.” a 18  Mantaung antoru antotaramio rawafui nani 
dotu na rorafaisi meu, na rahida antonayai na uai mirarebana foi na 
wanai riati fo.

19 Tuti fiainawiai nani wedaya Allai ne kaiwo dohonaifa nabifosa 
emadura fo, taroaso kanggunai pari aha. Kaiwo nanai denteng we mea 
we meuremifo nayai nai pampang, weo kaiwo nanai ne tarai toyari 
padamarangno sambewarai na mamantitifo. Metarara kaiwo nanai 
pariao Seng Yesusi daraberahi tuti mewati pari. Ne da aha ma fo ambori 
ne tarai toyari ahafoi tiabaurai, tuti toyari Amparifoi dautai sambewarai 
na menemirorongwai. 20 Fi fuba pari we mewaitawana mani, kaiwo nabi 
fafong fosa esobuai we esoi na Allai ne Kaiwofo mani, wiro weneung 
na mantaunsa enemitituaitafo kaha. 21 Weo Allai ne Kaiwo dohonai we 
nabifosa fo, wiro inontaraine manei niariri na mantauni ne dawiafo kaha 
rai. Wape Nuaninu Mirarebana foi sensonisa wedayasa emadu te kaiwo 
na Allai fo.

Mantaunau	tarai	kaha	fosa	tuti	fi	karira	ambori	esobua	fo

2  1 Wape fafongfa nabi wetarai kaha fosa enayai rahang inontarai 
Israeli fosa kontai, tonanai kontai we mea, mantaunau wetarai 

kaha fosa ambori era mau enayai rahang mea ki. Ambori eha aunau 
wetarai kaha fo na mamunggasai, amani aunau karirao kia marareha 
we inontarainesa foi. Tuti eteiaya tane Mananuo feririsa nei, tuti na 
tonanane, wedaya aiboifo na tantuma we mantaunsa aha ambori eworu. 
2  Tuti inontarai Kristeni bitoya etau wesa tuti ene maninawa kerira foi. 
Tuti ene enari toa fo wedaya kaiwasa siai eteibera Rang Wetarai foi. 
3  Mantaunaufosa euremi fiabai we doi, wedaya etairiri fiami wetarai 
kahaio mantaunsa enariri we esera we esobu mene ra nayai. Mano kiutu 

kaiwo wesa tuti dohong aiboifo wesa foi, urengfo nayai nasa waroi ampa, 
tuti aiboifo we miunsara eworu fo wiro damang ahang kaha.

4 Weo, wewai mano etohong sasari fosa wiro Allai sawinsa ekaharai 
weru aiboifo kaha, mae yusa sosa to fino mamantiti na kamirei Soroha 
rorong foi aweu enayai nai paria rahida kiutu kaiwo kariri nunei fo. 
5 Tonanai kontai na nu bo fafong nani, Allai wiro sawini kiaharai weru 
aiboifoi kaha. Mae dohong foa fiabai foi meu sufoi nunei kia kaiwasa 
eharira fosa. Wape Noaki tuti ne inontarai itu fo, ansaino ekaharai weru 
aiboi nani ne. Noaki mani deiriri kariri todoni ohong kariri Allai na 
enemirorong mesi fo. 6  Tuti kariri bendari Sodomi tuti Gomorai kontai; 
Allai dohong adiafoi biari meu we kaso bendari nani suru, ambori 
wefiainawiai we inontarainesa kariri fianai aino ambori inontarai 
etaroanso Sempaisi kaha fosa esobua fo. 7 Rabuang bonani Loti meiri 
andino kiaharai weru aiboi tonana foi ne. I inontarai enerorong mesi 
dine tuti enerorongfoi disani paria we inontarai sasari fosa ene karira 
enari fo. 8  Weo Loti inontarai enerorong mesi nini, minohi rahang 
inontarai ewesasari nanisa tuti etohoni enerorong pirahai paria. Weo 
rahida neungne detisa enari sasarifo pampang, tuti tarao ene karira enari 
fo pampang fefe. 9 Ampafe kasau ampa we Sempaisi deitawang kariri 
todoni feriri inontaraio etohong kariri ne dawia fosa weru dadira fuba 
esodaira foi. Tuti deitawang kariri todoni tefu inontarai sasari fosa tuti 
yutawansa ambori esobu aiboi paria rahida kiutu kaiwo kariri nunei nai 
fo. 10 Reantenang we inontarai mano enemirorong wesasario dohong 
we enari kariri ene epaingfo, tuti enemirireu mano Allai yuaisa we 
ewenunggamiei we erusa na nunei fosa.

Inontarai nanisa ebiriu tuti enumi mitubaru we enari ne karirafo 
tonanai, doni fidarang na Waidanio emararebana fosa kontaio wiro 
etousa kahai, mae eteiberasa kontai nina. 11 Enari tonanai, wape wewaio 
ewemambiriu tuti ewemananu weru inontarai karira nanisa fosa kontaio, 
wiro ebiriu we etinggai fidarang nanisa na kaiwo oiberaha fea na 
Sempaisi arongreafo kaha. 12  Wape inontarai nanisa esayewa paria tuti 
eteibera fio ewaitawana kaha fo. Ene tarai toyari andowa saubaunung we 
tafuri tuti muni tera foi. Ene pari enemitituaitai, eserawawerahai paria, 
tuti eworu rai, mai kariri andowa emamuna fosa ki. 13  Fi ambori esobuai 
we fiembaitai na ne karira enari fo nana mani, ambori esobu dadirafo ki.

Ea mani fio enemirorongfoi dohong weai tuti enumiruainso mahikai 
paria wesa mani, enari ne karira pari fo, tuti nanai wiro na diru tera 
kaha, mae kontai kasau na rahidafo. Ea mani ene tarai toyari rarika 
kerira tuti toyari anang kuru saha ireu biua. Mefanduhi we metampi 
ruhia mani, eminohi etampi rahang mea kontai, mae enemirorong siai 
weo euremi nai na mantaunsa enemirorong karira foi dohong wea fo. 
14 Fi euremifo niai nai pampang mani, ewati we wiwing siai esefang na 

maninawa foi sa, tuti wiro efotou weru enari ene sasarifo kahai paria. 
Inontarai mano eroasoai mitubaru kaharai fosa ewawora enemirorongfoi 
ambori etoari mutu ahang kaha tuti etau we sasarifo. Esawai paria na 
esera we fi toyari ra wesa fo. Ea mani inontaraio Allai dohong aiboi 
paria wesa saine. 15 Era weru rang mimoya foi tuti era sarawaia. Era 
kariri rangno Beori antungno Bileami dai na fafongfa foi. Bileami nini 
nabi dine, dohong weai paria we sobu doi bitoya na fi kerira niariri foi. 
16  Wape Allai suari we ne karira niari nanai na tapapa paria, amani ne 
keledaifoi, borotamu toyari andowa siai fosa mae, medu toyari inontarai 
wei, we ambori fiotourai weru ne bonggoifo. b

17 Mantaunau nanisa mani ene tarai toyari mereha urengno unumi 
wape sirarangna, tuti ne tarai toyari kafafe wanang fiabai foi sipari, wiro 
wedaya metang kaha. Allai meinenang kataio memantiti paria bei wesa 
ampa. 18  Weo eboromi fiabai etaparanding funong kaiwo wetarai kaha 
tuti eweanggari inontarai ambori etohong kariri enemirorong wesasari 
fo dohong wea fo, kariri ene epaingfo. Eweanggari mano arahio ekaharai 
era weru etohong kariri aunau karira fo. 19 Emadu we mano etau wesa 
fosa, etarerai wesa ambori eweinontarai ehasau, etohong kaiwo tonanai 
mae mantaunsa mani wiro ehasau kaha mae ewewoming we fi kerira 
enari pampang fo. Weo fianai aino wedaya manei sawai weai mani, 
wenani wewoming we finanai. 20 Karira paria wesa! Weo raminde nanai 
etaroanso tane Seng Yesus Kristusi, amani tane Mamparirifoi, donio 
na i ekaharai weru nunei tuti ne karirafo ampa. Wape ninaya mani 
etaukaha nari ne karirafo aha tuti nunei weworasa na ne karirafo aha, 
pariao kiraikobusa ampa. Nana mani esobu ne karira sewa fo aha weru 
ne fafong esobuaia fo. 21 Ampafe mahikai sewa mani, wiro etaroanso 
rang wetarai na Allai na wea kaha. Weo etaroansoia wape mayeai 
ehurumitare Allai ne Kaiwo Mirarebanaio dohoni wesara fo. Ne nanai 
karira sewa pari aha ne. 22  Inontarai nanisa kaiwo netaweai ninai wetarai 
karirisa ampa, amani:

“Fiawerafoi daraberahi we dang nari ne mamutafoi aha,” c
tuti “Fiaio mirarebanaia wape daraberahi aha we riroyari na wodanafoi.”

Rahida Sempaisi daraberahi nai aha ma foi

3  1 Doroi enehuwawu mea wa meaine, nehu kaiwo anatu yenatuai 
weberua fininai we mea. Na nehu kaiwo anatu beru ne yeretawang 

mea ambori mearomio aunau wetarai fo tuti ambori merurai we 
menemitituaitawa mai, wiro menemitituai sarawa kaha. 2  Yeyo mearomio 
kaiwo raminde nabi emararebana fosa emaduraia nanai tuti kaiwo 
Sempaisi, tane Mamparirifoi, dohonai ria rasulifosa we metohong kariria fo.

3  Reantenang mani mewaitawanai we na rahida wefuiai ninai, ambori 
inontarai eteiberaha fosa etariai, etohong kariri enemirorong wesasari 
foi eteibera mea ki. 4 Ambori ehikaya mea eteyo, “Sempaisi dererai we 
ambori da ma ki, ampafe andi doni? Tane werengfosa emarareha ampa 
tuti wiro wati fi siai fea kawaria kaha rai. Fi kiai nini mesi ne tarai kariri 
reantenang pari Allai niari nunei fo paria sobu ninai.” 5 Inontarai nanisa 
enari we wiro earomio fi Allai niari fo kaha, amani fafong pari fo samu 
roranei tuti nunei na ne kaiwofo terai. Tuti na ne kaiwofo ne mambiriufo 
niari nunei supa meai nano rawanangfoi tuti siai weru rawanangfoi. 
6  Na mereha nani kontai Allai niari nu bo fafong nania wioru, amani na 
mereha foa fiabai foi. 7 Wape rorafaisi tuti nu bonini, Allai derarati na ne 
kaiwo nani kontai, we ambori niunumi na adiafoi. Nina mani, rorafaisi 
tuti nunei Allai derarati paria sobu rahida bo daraberahi we dohong 
aiboifo tuti miungno inontarai enari ne karira fosa foi.

8  Wape doroio enehuwawu mea wa meaine, fi beyari nina mani wiro 
mearomiporoha fanai, amani na Sempaisi urengreafo rahida boyari mai 
kariri defuina piaura wering fo (1.000), tuti defuina piaura wering fo 
mai kariri rahida boyari kawuru. 9 Manea enemitituai Sempaisi sikahera 
dohong kariri ne kaiwo derera fo kaha, wape sikahera dohong kariria rai! 
Tonanai ki, wape sawani we mea, we miaya we dohonao mane wodai ne 
karirifo fanai, mae enerorong we ambori kaiwasa fuba nini kiai esobu 
rahida we etaraberasa weru ene sasarifoi.

10 Wape rahida Sempaisi da nai ma foi ne tarai toyari weda we 
kiamananapi. Na rahida bonani rorafaisi ambori niai, wedaya fidotu 
fiabai tuti fi kiai na rorafaisi adia kasoia wioru, tuti nunei tuti fi kiai 
niayai nai foi kontai wioru ki.

11 Ampafe masino finini kiai ambori wioru tonanafo mani, mea 
kontai metitua kariri todoni meminohifo. Todoni kontaio meminohifo 
memararebanai tuti meminohi we Allai terai, 12  na rahida metamang tuti 
menemirorong dohong we Allai ne rahidafoi fo. Na rahida bonani ambori 
adia kaso rorafaisi kiai, tuti ne meninggaponifo wedaya fi kiai niayai na 
rorafaisi wioru ki. 13  Wape tata mani tatamang we rora weworu tuti nu 
weworu mai kariri Allai dereria foi, amani kataio Allai ne inontaraine 
kiai eminohi na enemirorong mesi foi.

Petrusi kife ne kaiwo anatu nei
14 Tonana mani, doroi enehuwawu mea wa meaine, na metamang we 

rahida bonani fo ninai, merurai na antu paria we memararebanai na 
Allai urengreafo. Merurai ambori Allai sobu fi sarawa kuteai na mea 
kaha, tuti meminohi na mai riati. 15 Menemitituaitai we Sempaisi ne 
sawani nanai, we rahida we mea we ambori mesobu faririfo. Paulusi, 
tane doroi taenemiwawuti foi soi fininai kontai we mea ampa. Soi 

finanafo na awaio Allai dohonai wei fo. 16  Na ne kaiwo anatu fo kai 
soi kariri finanai pampang. Tarai fi soi fo weai kontai dadira paria we 
tatafurai. Tuti kaiwo nanai mano eroasoaia mutu kahai tuti ewebonggoi 
fosa, ebari wawerahai aha, mai kariri enari kanggani kaiwo siai wei fo 
na Kaiwo Mararebana fo konta fo. Fi enari tonana fo wedaya mantaunsa 
eworu.

17 Wape, doroi enehuwawu mea wa, mea mani, mewaitawang kariri 
finanai ampa, ampafe metanansiau, dohonao inontaraio eteiaya hukumi 
fosa eha we menemirorongwai ewedaya metawai weru katai mutubaruo 
metoari naya fo fe.

18  Wape rahida neungne merurai we mewaitawang ne bengno Yesusi 
Kristusi tane Sempaisi tuti Mamparirifoi dohona fo pari aha. Todoni 
kontaio metaroansoi na mai pari aha. I mani todoni kontai tataparandini, 
na ninai tuti paria sobu fitawafa! Antu! 

